
Annotatsiya: Bugungi kunda malakali kadrlar har bir iqtisodiyotning asosi hisoblanadi, zero, mehnat 
kuchisiz ishlab chiqarishni tashkil etish, ijtimoiy va iqtisodiy tizimlarning faoliyatini tashkil etish imkonsizdir. 
Ushbu masala O‘zbekiston uchun juda dolzarb muammolardan hisoblanadi, shu munosabat bilan ushbu 
o‘rganishda biz malakali kadrlar tayyorlash milliy tizimi va iqtisodiy o‘sishning o‘zaro mutanosibligiga urg‘u 
qaratdik.

Kalit so‘zlar: intellektual resurslar, o‘rta maxsus, kasb-hunar va oliy ta’lim tizimida kadrlar, insonning 
bilimlari, ilmiy bilimlar.

Abstract: Today, qualified personnel constitute the foundation of every economy, since it is impossible 
to organize production and ensure the functioning of social and economic systems without a labor force. This 
issue is one of the most pressing challenges for Uzbekistan. Therefore, this study emphasizes the interrelation 
between the national system of training qualified personnel and economic growth.

Keywords: intellectual resources, personnel in secondary specialized, vocational, and higher education 
systems, human knowledge, scientific knowledge.

Аннотация: В настоящее время квалифицированные кадры являются основой любой 
экономики, поскольку без рабочей силы невозможно организовать производство, а также обеспечить 
функционирование социальных и экономических систем. Данная проблема является одной из актуальных 
для Узбекистана. В связи с этим в данном исследовании особое внимание уделяется взаимосвязи 
национальной системы подготовки квалифицированных кадров и экономического роста.

Ключевые слова: интеллектуальные ресурсы, кадры системы среднего специального, 
профессионального и высшего образования, знания человека, научные знания.

K I R I S H
Bugungi globallashuv jarayonida har qanday davlatning iqtisodiy taraqqiyoti, avvalo, uning inson 

kapitaliga, ya’ni malakali va raqobatbardosh kadrlarga bog‘liqdir. Ayniqsa, O‘zbekiston sharoitida iqtisodiyotni 
modernizatsiya qilish, innovatsion rivojlanishga o‘tish va aholi farovonligini oshirishda yuqori malakali 
mutaxassislarning o‘rni muhim ahamiyat kasb etadi. Shu bois mamlakatimizda ta’lim tizimini takomillashtirish, 
zamonaviy bilim va kasbiy ko‘nikmalarga ega kadrlarni tayyorlash davlat siyosatining ustuvor yo‘nalishlaridan 
biri sifatida belgilangan.[1]

Yangi O‘zbekistonning 2022–2026-yillarga mo‘ljallangan taraqqiyot strategiyasida milliy iqtisodiyotni jadal 
rivojlantirish, uning o‘sish sur’atlarini zamon talablari darajasiga olib chiqish hamda aholi jon boshiga yalpi 
ichki mahsulot hajmini oshirish bo‘yicha muhim vazifalar belgilangan.[2] Mazkur strategik yondashuv milliy 
iqtisodiyotni modernizatsiya qilish, real sektor salohiyatini oshirish va iqtisodiyot tarmoqlarini malakali kadrlar 
bilan ta’minlash zaruratini yanada kuchaytiradi.

Shuningdek, mamlakat taraqqiyotining 2030-yilgacha mo‘ljallangan ustuvor yo‘nalishlari doirasida 
islohotlarni izchil davom ettirish, inson kapitalini rivojlantirish, ta’lim sifatini oshirish va iqtisodiyot ehtiyojlariga 
mos malakali kadrlar tayyorlash masalalari ham muhim vazifalar sifatida belgilangan.[3] Bu esa ta’lim tizimi, 
mehnat bozori va real sektor o‘rtasidagi uzviy aloqadorlikni kuchaytirishni taqozo etadi.

M A L A K A L I  K A D R L A R  —  I Q T I S O D I Y  O ‘ S I S H  O M I L I
Malakali kadrlar milliy iqtisodiyotning barcha tarmoqlarida samaradorlikni oshiruvchi muhim omillardan biri 

hisoblanadi. Zamonaviy bilim va ko‘nikmalarga ega mutaxassislar ishlab chiqarish jarayonlariga innovatsiyalarni 
joriy etish, mehnat unumdorligini oshirish, resurslardan samarali foydalanish hamda raqobatbardosh mahsulotlar 
ishlab chiqarishda alohida o‘rin tutadi. Natijada mamlakatda yalpi ichki mahsulot hajmining o‘sishi, iqtisodiy 
barqarorlikning mustahkamlanishi va innovatsion rivojlanish imkoniyatlari kengayadi.

O ‘ Z B E K I S T O N D A  K A D R L A R  S I Y O S A T I  V A 
N O R M A T I V - H U Q U Q I Y  A S O S L A R

O‘zbekiston Respublikasida malakali kadrlar tayyorlash masalasiga alohida e’tibor qaratilib, mazkur 
yo‘nalishda bir qator normativ-huquqiy hujjatlar qabul qilingan. Jumladan, O‘zbekiston Respublikasi 
Prezidentining 2019-yil 8-oktyabrdagi PF-5847-son Farmoni bilan tasdiqlangan O‘zbekiston Respublikasi oliy 
ta’lim tizimini 2030-yilgacha rivojlantirish konsepsiyasida oliy ta’lim sifatini oshirish, xalqaro standartlarga mos 
kadrlar tayyorlash hamda ta’lim jarayonini modernizatsiya qilish masalalari keng yoritilgan.[4]

Shuningdek, O‘zbekiston Respublikasi Prezidentining 2017-yil 20-apreldagi PQ-2909-son Qarorida oliy 
ta’lim tizimini yanada rivojlantirish, ta’lim jarayonini ishlab chiqarish bilan integratsiya qilish va mutaxassislar 
tayyorlash sifatini oshirish bo‘yicha vazifalar belgilangan.[5]

Bundan tashqari, 2022-yil 28-yanvardagi PF-60-son Farmon bilan tasdiqlangan 2022–2026-yillarga 
mo‘ljallangan Yangi O‘zbekistonning taraqqiyot strategiyasida inson kapitalini rivojlantirish, ta’lim sifatini oshirish 
va iqtisodiyot tarmoqlari uchun zamonaviy malakali kadrlar tayyorlash masalalariga alohida e’tibor qaratilgan.
[2] Mazkur hujjatlar kadrlar tayyorlash tizimini zamon talablari va milliy iqtisodiyot ehtiyojlariga moslashtirishga 
xizmat qiladi.

T A’ L I M  T I Z I M I  V A  K A D R L A R  T A Y Y O R L A S H D A G I 
A Y R I M  M U A M M O L A R

Shunga qaramay, ta’lim tizimi va mehnat bozori o‘rtasidagi uzviylikni yanada kuchaytirish zarurati 
saqlanib qolmoqda. Xususan, nazariya va amaliyot o‘rtasidagi tafovut, ayrim sohalarda malakali mutaxassislar 
yetishmasligi, ta’lim sifati hamda xalqaro standartlar o‘rtasidagi farqlar kadrlar tayyorlash tizimini yanada 
takomillashtirishni talab etadi.

Ushbu muammolarni bartaraf etish uchun dual ta’lim tizimini rivojlantirish, xorijiy tajribani amaliyotga joriy 
etish, professor-o‘qituvchilar malakasini oshirish hamda innovatsion ta’lim texnologiyalaridan keng foydalanish 
muhim ahamiyatga ega. Bu esa milliy iqtisodiyot ehtiyojlariga mos, raqobatbardosh va yuqori malakali kadrlar 
tayyorlash imkoniyatlarini kengaytiradi.

M A V Z U G A  O I D  A D A B I Y O T L A R  S H A R H I
Malakali kadrlar milliy iqtisodiyot rivojlanishining muhim omili hisoblanadi. T. Shuls (1961) inson kapitaliga 

kiritilgan investitsiyalar iqtisodiy o‘sishni jadallashtirishini ta’kidlagan. G. Bekker (1964) ta’lim va kasbiy 
tayyorgarlik mehnat unumdorligi hamda daromadlarni oshirishini ilmiy asoslab bergan.

R. Lukas (1988) inson kapitalining to‘planishi uzoq muddatli iqtisodiy o‘sishning asosiy manbai ekanligini 
ko‘rsatgan. P. Romer (1990) esa malakali kadrlar innovatsiyalar va texnologik taraqqiyotning harakatlantiruvchi 
kuchi ekanligini isbotlagan.

Jahon bankining 2019-yilgi “World Development Report” hisobotida zamonaviy iqtisodiyotda yuqori 
malakali mutaxassislarga talab ortib borayotgani qayd etilgan. OECDning 2021-yilgi “Skills Outlook” hisobotida 

esa malakali ishchi kuchi mamlakatlarning raqobatbardoshligi va iqtisodiy o‘sishiga ijobiy ta’sir ko‘rsatishi 
ta’kidlangan.

O‘zbekistonda ham malakali kadrlar tayyorlashga alohida e’tibor qaratilib, 2022-yilda qabul qilingan PF-
60-sonli “Taraqqiyot strategiyasi” hamda O‘zbekiston Respublikasi Prezidentining 2026-yil 16-fevraldagi PF-
21-son Farmonida mamlakat taraqqiyotining 2030-yilgacha mo‘ljallangan ustuvor yo‘nalishlari doirasida inson 
kapitalini rivojlantirish, ta’lim sifatini oshirish va zamonaviy malakali kadrlar tayyorlash masalalariga alohida 
e’tibor qaratilgan.

I N S O N  K A P I T A L I  V A  I N N O V A T S I O N  R I V O J L A N I S H
Bugungi kunda rivojlangan davlatlar tajribasi shuni ko‘rsatadiki, iqtisodiy o‘sishning asosiy omili tabiiy 

resurslar emas, balki bilimli va ijodiy salohiyatga ega inson kapitalidir. Malakali kadrlar startap va innovatsiyalarni 
rivojlantiradi, raqamli iqtisodiyotga o‘tishni tezlashtiradi, yangi ish o‘rinlarini yaratadi. Shu sababli O‘zbekistonda 
ham IT, muhandislik, kimyo texnologiyalari, iqtisodiyot kabi sohalarda yuqori malakali mutaxassislar tayyorlash 
dolzarb masalaga aylangan.

Iqtisodiy nuqtayi nazardan, odamlar tomonidan bilimlarni egallash jamiyatning iqtisodiy, ilmiy, madaniy va 
ijtimoiy rivojlanishini ta’minlaydi. Taniqli amerikalik iqtisodchi T. Stounyer iqtisodiyotning sanoat rivojlanishidan 
keyingi davrida bilim yer, mehnat va kapital o‘rnini bosib, zamonaviy ishlab chiqarish tizimlarining eng muhim 
asosiga aylandi, deb ko‘rsatgan [12].

Ekspertlarning hisoblab chiqishlariga ko‘ra, hozirgi davrda jismoniy kapital ulushiga jahon bo‘yicha o‘rtacha 
milliy boylikning 16,0 foizi to‘g‘ri keladi. Ayni paytda milliy boylikda inson kapitalining ulushi 64,0 foizni, tabiiy 
kapitalning ulushi 20,0 foizni tashkil qiladi. Iqtisodiy rivojlanish darajasi ortishi bilan inson kapitalining milliy 
boylikdagi ulushi ortib boradi. Germaniya, Shveysariya va Yaponiyada mazkur salmoq 80,0 foizga yetgani 
xuddi shundan dalolat beradi.

Jahon hamjamiyati va alohida davlatlarning ijtimoiy-iqtisodiy rivojlanishi strategiyasida ta’limga insonni 
rivojlantirish konsepsiyasining eng muhim tarkibiy qismi sifatida yondashiladi. O‘zbekiston Respublikasining 
2020-yil 23-sentyabrda yangi tahrirda “Ta’lim to‘g‘risida”gi qonunining [1] qabul qilinishi respublikamiz ta’lim 
tizimini keng miqyosda isloh qilishning boshlanishi bo‘ldi.

Ta’lim insonni rivojlantirishning eng muhim omili sifatida iqtisodiy, siyosiy, ijtimoiy va gumanitar muammolar 
butun majmuasini hal etishga katta ta’sir ko‘rsatishi isbotlangan. Ular qatorida quyidagilarni ko‘rsatish mumkin: 
har bir mamlakatda hozirgi davr uchun munosib bo‘lgan aholi turmush darajasi va turmush sifatini ta’minlash, 
ish bilan samarali bandlikni ta’minlash; barqaror rivojlanishni ta’minlash, ijtimoiy tengsizlik darajasini pasaytirish, 
fuqarolik jamiyati tarkibini mustahkamlash; inson huquqlariga rioya etish va ularni samarali amalga oshirish, 
shaxsning imkoniyatlarini to‘la va har tomonlama amalga oshirish uchun shart-sharoitlarni yaratish.

T A D Q I Q O T  M E T O D O L O G I YA S I
Mazkur tadqiqotda milliy iqtisodiyotni rivojlantirishda malakali kadrlarning o‘rni va ahamiyatini aniqlashga 

qaratilgan ilmiy-nazariy yondashuvlardan foydalanildi. Tadqiqot jarayonida tizimli tahlil, qiyosiy tahlil, abstrakt-
mantiqiy fikrlash, umumlashtirish hamda ilmiy adabiyotlarni o‘rganish usullari qo‘llanildi. Shuningdek, inson 
kapitali, ta’lim tizimi, mehnat bozori va iqtisodiy o‘sish o‘rtasidagi o‘zaro bog‘liqlik mavjud nazariy qarashlar hamda 
amaliy ma’lumotlar asosida tahlil qilindi. Tadqiqot natijalari malakali kadrlar tayyorlash tizimini takomillashtirish 
milliy iqtisodiyot barqarorligini ta’minlashning muhim omillaridan biri ekanligini asoslashga xizmat qiladi.

T A H L I L  V A  N A T I J A L A R 
Hozirgi vaqtda butun jahonda odamlar hamma davrdagilarga qaraganda yuqori ta’lim darajasiga egalar. 

Buni ta’limning juda ko‘p indikatorlari tasdiqlab turibdi. Agar 1960-yilda jahonda 15 yoshdagi va undan katta 
yoshda bo‘lgan har bir odam ta’lim olishining o‘rtacha davomiyligi 4 yildan kamni tashkil etgan bo‘lsa, 2010-yilga 
kelib mazkur ko‘rsatkich global darajada ikki barobarga, rivojlanayotgan mamlakatlarda esa uch marotabaga 
— 1,9 yildan 6,4 yilga ortdi. Bugungi kunda jahonda yoshlar o‘rtasidagi savodxonlik ma’lumotlar mavjud 
bo‘lgan 104 mamlakatning 63 tasida 95,0 %, 35 mamlakatda esa 99,0 % ni tashkil etadi. Aholini boshlang‘ich 
ta’lim bilan qamrab olish bo‘yicha o‘rtacha ko‘rsatkichlar bugungi kunda rivojlanayotgan davlatlarda ham, 
rivojlangan davlatlarda ham 100,0 % ga tengdir. Hozirgi vaqtda bolalar faqat maktabga boribgina qolmasdan, 
uni tamomlayaptilar ham. Jahonda boshlang‘ich ta’limga ega bo‘lganlar soni jami aholining 84,0 % dan 94,0 
% ga yetdi. Dunyodagi ko‘pgina mamlakatlarda aholini ta’lim bilan qamrab olishning kengayishi ushbu sohani 
davlat tomonidan moliyalashtirish ortishi bilan bog‘liqdir. O‘quvchilar asosan davlat maktabiga boradilar.

Bilimlar va axborotlarning jamiyat rivojlanishidagi ahamiyati nihoyatda oshib borayotganligi axborot 
jamiyati konsepsiyalarida va axborot sivilizatsiyasining shakllanishida o‘z aksini topdi. Yangi bilimlar, axborot, 
o‘quv va ko‘nikmalarga ega bo‘lish, ularni yangilash va rivojlantirishga yo‘naltirilishning qaror topishi nafaqat 
industrial iqtisodiyotdagi xodimlarning, balki tadbirkorlarning, biznes rahbarlarining ham asosiy xususiyatlariga 
aylanmoqda. Axborot jamiyatida qaror topuvchi iqtisodiy rivojlanishning yangi xili ular uchun o‘z malakasini 
doimiy ravishda oshirish zaruratini keltirib chiqaradi.

Ta’lim sohasi axborot jamiyatida hayotning iqtisodiy sohasi bilan aralashib ketadi. Ta’lim faoliyati iqtisodiy 
rivojlanishning muhim tarkibiy qismiga aylanmoqda. Zamonaviy axborot infratuzilmasini shakllantirish nafaqat 
iqtisodiy samaradorlikni oshirish vazifalari bilan, balki biznesda yangi texnologiyalardan, zamonaviy texnika 
tizimlaridan, ma’lum bilimlar, o‘quv va ko‘nikmalardan, insonlar xatti-harakatining modellaridan foydalanish 
zarurati bilan belgilanadi. Demak, ijtimoiy rivojlanishda bilimlar, axborot ahamiyatining kuchayishi, bilimlarning 
asta-sekin inson kapitaliga aylanishi ta’lim sohasining hozirgi zamon ijtimoiy hayoti tarkibidagi rolini keskin 
o‘zgartiradi.

Albatta, turli mamlakatlar va turli davlatlar guruhlarida ta’lim tizimining ijtimoiy tuzilmadagi holatining o‘ziga 
xos xususiyatlari mavjud. Biroq yangi axborot sivilizatsiyasining vujudga kelishi ta’lim sohasini ijtimoiy hayotning 
markaziga chiqardi. Ushbu jarayonlarning ko‘pgina mamlakatlar uchun umumiyligini hisobga olgan holda, 
1990-yillarning oxiriga kelib Yevropa qit’asida Bolonya jarayoni belgisi ostida Yevropa ta’lim makoni shakllana 
boshladi. 1999-yilda Italiyaning Bolonya shahrida oliy ta’lim uchun javob beruvchi Yevropa vazirlarining birinchi 
uchrashuvi bo‘lib o‘tdi va unda deklaratsiya qabul qilindi. Jarayon mohiyati kelajakda Yevropa oliy ta’lim hududi 
deb nomlangan va faoliyat ko‘rsatish fundamental tamoyillarining umumiyligiga asoslangan Umumyevropa oliy 
ta’lim tizimini shakllantirishdan iborat.

Shunday qilib, axborot jamiyatining vujudga kelishi bilan bog‘liq barcha milliy va xalqaro loyihalarda ta’lim 
sohasini rivojlantirish markaziy o‘rin egallaydi. Ta’lim tizimining holatidan, uning shaxs va jamiyatning yuqori 
sifatli ta’lim xizmatlariga bo‘lgan ehtiyojlarini qondira olishidan hozirgi zamon jamiyat rivojlanish istiqbollari 
bog‘liq.

1-jadval. 
Milliy iqtisodiyotni rivojlantirishda malakali kadrlarning roli va uning iqtisodiy natijalarga ta’siri

Yoʻnalish Malakali kadrlarning roli Natija (ta’siri) Manba 

Ta’lim tizimi inson kapitalimi rivojlantiradi Mehnat unumdorligi 
oshadi Becker (1993) 

Sanoat Texnologiyalarmi qoʻllaydi Samaradorlik oshadi World Bank (2020) 

Innovatsiya Ilmiy tadqiqotlar rivojlantiradi Yangi mahsulotlar 
yaratiladi OECD (2019) 

Mehnat bozori Malakali ishchi kuchi Ishsizlik kamayadi ILO (2021) 

Iqtisodiy o’sish YAIMga ta’sir qiladi Barqaror o’sish Barro (2013) 

Tashqi aloqalar Global kadrlar tayyorlaydi Eksport oshadi WEF (2020) 

Davlat boshqaruvi Samarali boshqaruv Korrupsiya kamayadi UNDP (2022) 
 

 
Xulosa va takliflar
Xulosa qilib aytganda, milliy iqtisodiyotni barqaror rivojlantirishda malakali kadrlar muhim ahamiyatga ega. 

Davlat tomonidan bu sohaga qaratilayotgan e’tibor va qabul qilinayotgan farmon hamda qarorlar mamlakatning 
kelajak taraqqiyotini ta’minlashga xizmat qiladi. Kelgusida ta’lim tizimini yanada takomillashtirish va amaliyot 
bilan integratsiyani kuchaytirish orqali yuqori malakali kadrlar tayyorlash iqtisodiy yuksalishning muhim omili 
bo‘lib qoladi.

